
Resistencia editorial
EDICIÓN I Luís Seoane personi�ca

a aventura editorial no exilio 
xunto a Arturo Cuadrado, 
ao considerar o libro como 

un medio fundamental para a 
divulgación da cultura.

 

O golpe de estado franquista non só suprimiu as liberdades senón 
que tamén eliminou a industria editorial.   A falta de medios 
técnicos e a censura provocaron que editores e libreiros se exiliasen 
en América, en especial na Arxentina e México, creando novas 
empresas algunhas das cales chegaron a ostentar un papel moi 
relevante. Unha empresa que destacou nesta época foi a Imprenta 
López, creada por García que, de neno, se radicara coa súa familia 
en Cee, desde onde emigrou a Buenos Aires.

As editoriais arxentinas, pero tamén as ideadas polos exiliados 
galegos como é o caso de Luís Seoane, atoparon na Imprenta 
López maquinaria tipografía e o persoal especializado que, dirixido 
por José Manuel López Soto, levou a cabo un importante labor 
no eido da impresión editorial.

Luís Seoane personifica a aventura editorial no exilio xunto a 
Arturo Cuadrado, ao considerar o libro como un medio fundamental 
para a divulgación da cultura.

A imprenta Nós Publicacións Galegas era o obradoiro editorial de 
Ánxel Casal, que sobrevivira grazas ao apoio da súa compañeira 
María Miramontes: modista, activista política e finalmente exiliada. 
No local da Rúa do Vilar Seoane gozou dos primeiros contactos 
co mundo editorial.

En xullo do 36,  Ánxel Casal foi asasinado e a imprenta saqueada. 
Catro anos despois, Seoane crea unha colección en Buenos Aires 
que modifica o hórreo orixinal que deseñara Castelao como 
emblema editorial de Casal: agora este hórreo está situado no 
cume dunha árbore, a salvo dos preeiros.

EMECÉ EDITORES
Foi creada en 1939 por Mariano Medina del Río e Álvaro de las 
Casas, con Luís Seoane como colaborador artístico e responsable dos 
deseños das cubertas e, nos mais dos casos, das ilustracións. 
Dentro da colección Emecé publicouse entre os anos corenta 
tanto a colección de poesía Dorna, como a colección Hórreo que 
acollía unha diversidade de títulos. Máis tarde idean a colección Buen 
Aire que recollerá temas sobre cultura popular hispanoamericana.

A colaboración de Seoane e Cuadrado queda interrompida en 1943, 
pola decisión do fundador capitalista da edición, Medina Menéndez, 
de publicar un libro do embaixador da España franquista en Arxentina, 
o conde de Guadalahorce.

EDITORIAL NOVA
En 1943 Seoane e Cuadrado inician unha aventura cultural á 
marxe das canles comerciais e crean Editorial Nova, coas coleccións 
Paloma e Pomba para poesía, e Camino de Santiago para temas 
narrativos ou ensaísticos. Conciben, asemade, a colección Mar 
dulce para os tema hispanoamericanos.

Lorenzo Varela figura como director de dúas coleccións de Nova: Serie 
romántica e Serie siglo XIX.  A cultura clásica tamén estivo presente 
en Nova, coa colección Nuestra deuda con Grecia y Roma, e non 
deixaron de ter en conta o apartado científico co selo La marcha 
del progreso. Dúas coleccións máis, co obxectivo de recoller o 
xénero biográfico, foron as tituladas Grandes Vidas e Los hombres 
representativos.

A sensibilidade artística de Seoane déixase sentir en cada libro, 
que se converte nunha obra de arte baixo a súa dirección, ben 
lonxe do libro industrializado. El terá en conta a gramaxe do 
papel, a tipografía e o corpo, as cubertas e o interior.

CORREO LITERARIO (revista)
Paralelamente á editorial Nova, editarase revista quincenal, Correo 
Literario en 1943, cunha dirección integrada por Arturo Cuadrado, 
Luís Seoane e Lorenzo Varela, sendo secretario Javier Farias. A 
revista tiña formato de tabloide, na parte superior dereita da 
cabeceira aparecía un gravado, debuxo ou ilustración a modo 
de selo e, no lado oposto, un poema breve, epígrafe ou romance.

Caracterizouse pola súa militancia anti-franquista e unha calidade 
literaria e plástica extraordinaria, con colaboracións de recoñecidos 
artistas e intelectuais, no só galegos, senón tamén arxentinos, 
brasileiros e doutros países americanos e europeos.

F.1: Cuberta de colección Buen Aire. F.2: Debuxo de Seoane homenaxe a Torre de Hércules. F.3: Revista Correo Literario. F.4: Cuberta da colección Pomba.
F.5: Logos editoriais. F6: Cuberta de Trece estampas de traición.




